
সপ্তম পরিচ্ছেদ।

 সে রাত্রে আমার ভাল নিদ্রা হইল না। রাত্রিশেষে শষ্যা ত্যাগ করিয়া আমি পদব্রজেই গোরীবাবুর বাড়ীর দিকে গমন করিলাম।

 যখন গৌরীবাবুর বাড়ীতে পঁহুছিলাম, তখনও ভোর হয় নাই। তখনও মিউনিসিপালের লোক সকল পথের আলোক নির্ব্বপিত করে নাই। গৌরী বাবুর বাড়ীর সদর দরজা তখনও বন্ধ ছিল, সম্ভবতঃ গত রাত্রে আমার প্রস্থানের পর বাড়ীর দরজা বন্ধ করা হইয়াছিল।

 বাড়ীর ভিতর যাইবার জন্য কিছুক্ষণ চেষ্টা করিলাম, কিন্তু সহজে কোন উপায় উদ্ভাবন করিতে পারিলাম না। যদি কেহ সেই সময় আমাকে বাড়ীর বাহিরে দেখিতে পাইত, তাহা হইলে নিশ্চয়ই জানিতে পারি যে, আমি রাত্রে সেখানে ছিলাম না।

 সে যাহা হউক, কিছুক্ষণ পরে আমি প্রাচীর উল্লঙ্ঘন করিয়া গৌরী বাবুর অট্টালিকার বাহির প্রাঙ্গনে উপস্থিত হইলাম। সৌভাগ্যক্রমে সেই প্রাঙ্গন হইতে বৈঠকখানায় যাইবার একটী পথ দেখিতে পাইলাম। দেখিলাম, বৈঠকখানার একটা জানালা খোলা, সেই প্রাঙ্গন হইতে সহজেই সেই জানালায় উঠিতে পারা যায়। মুহূর্ত্ত মধ্যে আমি একলম্ফে সেই জানালায় উঠিলাম। দেখিলাম, ঘরের ভিতর আলোক জ্বলিতেছে, ভিতরে তখন কেহই ছিল না। সুতরাং আর বৃথা সময় নষ্ট না করিয়া একেবারে সেই বৈঠকখনায় প্রবেশ করিলাম এবং সেই বিছানায় শয়ন করিলাম।

				 এই পাতা শেষ সম্পাদিত হয়েছে ০৬:০৬টার সময়, ২৯ ডিসেম্বর ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

